
Шетел валютасындағы және 

бағалы металдардағы активтерді 

басқарудың негізгі қағидаттары туралы

 (Өзгерістер мен толықтырулар:

                            1) ҚРҰБ БҚ № 101  2015ж.15.06.)

«Қазақстан Республикасының кейбір заңнамалық актілеріне Қазақстан Республикасы Ұлттық Банкінің қызметін ұйымдастыру, қаржы нарығын және қаржы ұйымдарын реттеу мәселелері бойынша өзгерістер мен толықтырулар енгізу туралы» 2012 жылғы 5 шілдедегі Қазақстан Республикасының Заңын іске асыру мақсатында Қазақстан Республикасы Ұлттық Банкінің Басқармасы ҚАУЛЫ ЕТЕДІ:

1. Шетел валютасындағы және бағалы металдардағы активтерді басқарудың негізгі қағидаттары осы қаулының қосымшасына сәйкес редакцияда айқындалсын.


2. Қазақстан Республикасының Ұлттық Банкі Басқармасының «Қазақстан Республикасы Ұлттық Банкiнің алтынвалюта активтерін басқарудың негізгі принциптері туралы ережені бекіту туралы» 2003 жылғы 29 мамырдағы № 165 қаулысының (Нормативтік құқықтық актілерді мемлекеттік тіркеу тізілімінде № 1628 тіркелген) күші жойылды деп танылсын.

3. Осы қаулы қабылданған күнінен бастап қолданысқа енгізіледі.   

4. Монетарлық операциялар департаменті (Баймағамбетов А.М.):

1) осы қаулы қабылданған күннен бастап жеті күндік мерзімде Қазақстан Республикасының Әділет министрлігіне осы қаулының 2-тармағында көрсетілген қаулының күші жойылды деп тану туралы хабарласын; 

2) осы қаулыны Қазақстан Республикасының Ұлттық Банкі орталық аппаратының мүдделі бөлімшелеріне жіберсін. 

5. Осы қаулының орындалуын бақылау Қазақстан Республикасы Ұлттық Банкінің Төрағасы Г.А. Марченкоға жүктелсін.

 

Ұлттық Банк
    Төрағасы                                                            Г. Марченко
Бақылау

2015ж.10.07.

Қазақстан Республикасының
Ұлттық Банкі Басқармасының 
2012 жылғы 21 қыркүйектегі
№ 292 қаулысына 

қосымша
Шетел валютасындағы және бағалы металдардағы

активтерді басқарудың негізгі қағидаттары  
(Өзгерістер мен толықтырулар:

                                         1) ҚРҰБ БҚ № 101  2015ж.15.06.)
Шетел валютасындағы және бағалы металдардағы активтерді басқарудың негізгі қағидаттары (бұдан әрі – Қағидаттар) «Қазақстан Республикасының Ұлттық Банкі туралы» 1995 жылғы 30 наурыздағы Қазақстан Республикасының Заңына сәйкес Қазақстан Республикасы қаржы жүйесінің, ұлттық валютасының тұрақтылығын және айналымдылығын қамтамасыз ету мақсатында әзірленді және шетел валютасындағы және бағалы металдардағы активтерді басқарумен байланысты, портфельдер құрылымын айқындаудан, тәуекелдерді басқарудан, лимиттерді белгілеуден, шешімдер қабылдау тәртібінен және өкілеттіктерді беруден тұратын операциялық қызметті жүзеге асырудың қағидаттарын, сондай-ақ Қазақстан Республикасы Ұлттық Банкінің (бұдан әрі – Ұлттық Банк) дилингтік және корреспонденттік қатынастарын орнату рәсімін белгілейді. 

1. Жалпы ережелер 

1. Шетел валютасындағы және бағалы металдардағы активтер Қазақстан Республикасы ұлттық валютасының ішкі және сыртқы орнықтылығын қамтамасыз ету және Қазақстан Республикасының міндеттемелері бойынша төлемдерді жүзеге асыру мақсатында қалыптастырылады және пайдаланылады, Қазақстан Республикасының ұлттық байлығының нысандарының бірі болып табылады. 

2. Шетел валютасындағы және бағалы металдардағы активтер:

1) Халықаралық Валюта Қорының әдіснамасына сәйкес жіктелетін алтынвалюта резервтерінен;

2) Халықаралық Валюта Қорының әдіснамасына сәйкес «Қазақстан Ұлттық Банкінің Ұлттық инвестициялық корпорациясы» АҚ-ға (бұдан әрі – «ҰИК» АҚ) сенімгерлік басқаруға берілетін активтерді қоса алғанда, резервтік активтер ретінде жіктелетін халықаралық қаржы активтерінен және бағалы металдардан;

3) мемлекеттік ақша-кредит саясатын іске асыру және қаржылық тұрақтылықты қамтамасыз ету мақсатында Ұлттық Банктің ішкі портфеліне кіретін қазақстандық валюта активтерінен қалыптастырылады. 

3. «ҰИК» АҚ сенімгерлік басқаруға берілетін активтерді қоса алғанда, Қағидаттардың 2-тармағының 1) және 2) тармақшаларында көрсетілген алтынвалюта резервтері, өзге халықаралық активтер және бағалы металдар Ұлттық Банктің алтынвалюта активтерін (бұдан әрі – АВА) құрайды. 

4. Кірістілікті ұзақ мерзімді перспективада қамтамасыз ету үшін АВА-ның бір бөлігі тәуекел дәрежесінің жоғарылығымен және өтімділік деңгейінің төмендігімен ерекшеленетін балама қаржы құралдарына инвестициялау үшін «ҰИК» АҚ-ға сенімгерлік басқаруға беріледі. 

5. АВА басқаруды Ұлттық Банктің активтерді басқаруға жауапты бөлімшесі Ұлттық Банк Басқармасы бекітетін Қазақстан Республикасы Ұлттық Банкінің АВА басқару бойынша инвестициялық стратегияcына сәйкес жүзеге асырады.

6. АВА-ның балама қаржы құралдарына инвестицияланатын бір бөлігін сенімгерлік басқаруды Ұлттық Банк Басқармасы бекітетін АВА балама құралдарының портфелін басқару жөніндегі инвестициялық стратегияға сәйкес «ҰИК» АҚ жүзеге асырады. 

7. Алынып тасталды. 

8. АВА үшін тәуекел өлшемдерін айқындауды Ұлттық Банктің тәуекелдерді басқаруға жауапты бөлімшесі жүзеге асырады. 

2. АВА-ның құрылымы және басқару түрлері 

9. АВА құрылымы өтімділікті қамтамасыз ету, кірістілікті орта және ұзақ мерзімді перспективада ұлғайту қажеттілігіне қарай, сондай-ақ АВА әртараптандыруды жеткілікті деңгейде ұстап тұру үшін айқындалады. 

Ұлттық Банктің Басқармасы АВА құрылымын және сақталу, өтімділік және ұзақ мерзімді перспективадағы кірістілігі қағидаттарын қамтамасыз ету мақсатында оларды орналастыруды айқындайды. 

АВА портфельдерінің мақсатына қарай АВА басқару жөніндегі инвестициялық стратегияның өлшемдері және, қажет болғанда, АВА тиісті портфельдері үшін эталондық портфельдер (бенчмарктер) айқындалады. 

10. Белгіленетін эталонға (бенчмаркке) қатысты портфельді басқару мынадай түрлерге бөлінеді:
1) басқарудың пассив түрі – бұл портфель кірістілігінің ауытқу өзгермелілігінің мәні (tracking error) 0,5 (нөл бүтін оннан бес) пайыздан аспайтын басқару түрі; 

2) басқарудың актив түрі – бұл портфель кірістілігінің ауытқу өзгермелілігінің мәні (tracking error) 0,5 (нөл бүтін оннан бес) пайыздан асуы мүмкін басқару түрі.

Эталондық портфельге (бенчмаркке) қатысты сыртқы басқарушыға сенімгерлікпен басқаруға берілетін портфельді басқарудың түрін таңдауды Ұлттық Банк Басқармасы айқындайды. 

 Портфельді басқарудың таңдалған түріне қарай Сенімгерлікпен басқаруға берілетін АВА портфельдерін басқару жөніндегі инвестициялық стратегияның тиісті өлшемдері айқындалады.
3. Тәуекелдердің түрлері және АВА-мен 

операциялар жүргізу кезінде оларды басқару 

11. АВА-мен операциялар жүргізу тәуекелдердің мынадай негізгі түрлерімен қатар жүреді:  

1) кредит тәуекелі: қарсы әріптестің/эмитенттің қаржы құралдары бойынша мәміле/төлем бойынша өзіне алған міндеттемелерді өзінің төлем жасау қабілетінің болмауы немесе банкроттығы салдарынан белгіленген мерзімде орындамау мүмкіндігімен байланысты тәуекел; 

2) нарық тәуекелі: бағамдардың, бағалардың және сыйақы мөлшерлемелерінің өзгеруі салдарынан АВА құнының төмендеу тәуекелі. Нарық тәуекелі тәуекелдердің мынадай түрлеріне бөлінеді:

- валюта тәуекелі: шетел валюталары бағамдарының өзгеруімен байланысты шығындардың туындау тәуекелі;

- баға тәуекелі: бағалы металдар, бағалы қағаздар және басқа қаржы құралдары бағаларының оларды сатып алу-сату жөніндегі операцияларды жүзеге асыру кезінде өзгеруімен байланысты шығындардың туындау тәуекелі;

- сыйақы мөлшерлемелерінің өзгеру тәуекелі: қандай да бір қаржы нарығындағы сыйақы мөлшерлемелерінің даму бағытының белгісіздігімен байланысты шығындар мен залалдың туындау тәуекелі.

3) өтімділікті жоғалту тәуекелі: Ұлттық Банктің ағымдағы қысқа мерзімді міндеттемелерін орындау үшін қолма-қол ақша қаражаты тапшылығының туындау тәуекелі; 

4) нарықтық өтімділік тәуекелі: қаржы құралдарын нарықтық бағасынан нашар жаққа қарай айтарлықтай ауытқумен сату тәуекелі; 

5) операциялық тәуекел: мәміле жасау процесінде, ол бойынша есеп айырысу рәсімінде қателердің, байланыс немесе телекоммуникация жүйелері жабдығының техникалық бұзылуы салдарынан залал туындау тәуекелі.

12. АВА басқару кезінде туындайтын тәуекелдерді басқару үшін Қағидаттардың 13-тармағында көзделген лимиттер пайдаланылады. АВА-мен операциялар жүргізу кезінде тәуекелдер деңгейін реттеу осы лимиттердің негізгі мақсаты болып табылады. 

13. АВА-ның құрылымына және портфельдердің мақсатына қарай қолданылатын, тиісті Инвестициялық стратегияларға сәйкес белгіленетін мынадай лимит түрлері бар:

1) АВА құрылымындағы портфельдер лимиті.

Өтімділікті жоғалту тәуекелін барынша азайту, алтынның стратегиялық қорын қамтамасыз ету, активтердің тәуекелі жоғары кластарының көлемін шектеу мақсатында белгіленетін АВА портфельдерінің мөлшеріне лимитті айқындайды; 

2) портфельдегі активтер құрылымының лимиті.

Активтердің қол жетімді түрлерін және олардың АВА портфеліндегі ең жоғары салмағын айқындайды. Активтердің ара-қатынасы портфельді әртараптандыру мақсаттарына қарай айқындалады;

3) дюрацияға лимит.

Кірісі белгіленген бағалы қағаздар портфелі құнының нарықтық сыйақы мөлшерлемелерінің өзгеруіне сезімталдылығының өлшемі болып табылады. Ең төменгі/ең жоғарғы шама немесе тиісті эталондық портфельдің дюрациясынан ең жоғарғы ауытқу түрінде айқындалады; 

4) активті басқаруға лимит.

Портфельдің эталондық портфельден валюталар, секторлар, қисық кірістілікте орналасуы бойынша ең жоғарғы ауытқуын белгілейді. Портфель кірістілігінің эталондық портфель кірістілігінен ауытқуының күтілетін өзгермелілігінің ең жоғарғы шамасы (expected tracking error) түрінде белгіленеді.  

5) Кредит тәуекелінің лимиті.

Пайдаланылатын қаржы құралдарының қол жетімді түрлері бойынша активтердің елге, қарсы әріптеске және эмитентке арналған ең жоғарғы мөлшерін бегілейді. Ағымдағы қаржылық есептіліктің талдауы және жетекші кредиттік агенттіктердің кредиттік рейтингілерінің негізінде айқындалады. 

6) Валюталық бөлуге лимит.

Валюталардың эталондық бөлінуін, сондай-ақ әрбір валюта бойынша қандай да бір жаққа ең жоғарғы ауытқуларды белгілейді. 

7) Сыртқы басқаруға лимит.

АВА-ның бір бөлігін шетелдік мамандандырылған компанияларға сыртқы басқаруға берудің жалпы тәртібін және талаптарын айқындайды. 

4. АВА инвестициялық стратегиясын әзірлеу

14. АВА инвестициялық стратегиясын әзірлеу мынадай кезеңдерден тұрады:
1) активтеріне АВА инвестициялау рұқсат етілген инвестициялық ортаны айқындау: елдер немесе аймақтар бойынша (ғаламдық) бөлу, кредиттік шектеу, құралдар мен операциялардың түрлері;

2) портфельдердің және қолданылатын лимиттердің құрылымын айқындау; 

3) жаhандық макроэкономикалық үрдістерді ескере отырып, өтімділік деңгейі және ұзақмерзімді перспективада кірістер алу бойынша талаптарға негізделіп эталондық портфельдерді айқындау (индекстік тәсілмен басқарылатын портфельдер үшін);

4) АВА басқарудың тиімділігін бағалау критерийлерін айқындау;

5) эталондық бөлуден ең жоғарғы ауытқуларды көрсете отырып, эталондық валюталық (валюталар корзинасы) немесе құрал бойынша бөлуді айқындау. Кейбір портфельдердің мақсаты қандай да бір эталондық немесе құрал бойынша бөлудің болуын көздемейді; 

6) қолданылатын шектеулер мен тәуекел өлшемдерін айқындау;

7) кредит тәуекелінің лимиттерін белгілеу;

8) АВА белгілі бір кезеңде басқару нәтижелерін бағалау үшін инвестициялық шекті белгілеу; 

9) ұсыну мерзімдері бойынша ұсынылатын ақпарат тізбесін көрсете отырып, Ұлттық Банк басшылығы үшін АВА-ны басқару жөніндегі есептілік рәсімдерін әзірлеу.

15. Басқару стильдерін әртараптандыру мақсатында АВА-ның бір бөлігін сыртқы басқаруға мамандандырылған компанияларға беру жөніндегі қағидалар әзірленеді. Ол қағидалар мынадай шектеулерді белгілейді:

1) басқарудағы активтердің ең төменгі көлемі;

2) қарастырылатын мандат түрі бойынша басқарудағы активтердің ең төменгі көлемі;

3) бір сыртқы басқарушыға берілетін активтердің ең жоғарғы көлемі;

4) АВА-ның сыртқы басқаруға берілуі мүмкін ең көп үлесі;

5) сыртқы басқарушыға ұсынылатын есептілік бойынша талаптар;

6) келісімді мерзімінен бұрын (ішінара және толық) бұзу талаптары.

5. Шетел валютасындағы және бағалы металдардағы

активтерді басқару кезінде шешімдер қабылдау және 

өкілеттіктер беру 
16. Шетел валютасындағы және бағалы металдардағы активтерді басқару шешімдер қабылдаудың және Ұлттық Банктің инвестициялық саясатының басымдықтарына сәйкес қабылданатын шешімдердің тиімділігін арттыруға ықпал ететін өкілеттіктерді тиісінше берудің мынадай жүйесін көздейді: 

1) Ұлттық Банктің Басқармасы:

шетел валютасындағы және бағалы металдардағы активтерді басқарудың негізгі қағидаттарын айқындайды;

АВА-ны басқару жөніндегі инвестициялық стратегияны бекітеді;

АВА-ны сыртқы басқаруға беру тәртібін бекітеді;

сыртқы басқарушыларды таңдауды мақұлдайды;

АВА балама құралдарының портфелін басқару жөніндегі инвестициялық стратегияны бекітеді;
бағалы қағаздарға және айырбасталмайтын валюталарда номинирленген өзге қаржы құралдарына инвестициялауға болатындығы туралы шешім қабылдайды. 

2) Ұлттық Банктің Директорлар кеңесі:

Қазақстан Республикасы Ұлттық Банкінің монетарлық операциялар бөлімшесінде монетарлық қызметті жүзеге асырудың регламентін  бекітеді;

3) Ұлттық Банктің монетарлық операциялар бөлімшесі және «ҰИК» АҚ:

шетел валютасындағы және бағалы металдардағы активтерді инвестициялық стратегияға сәйкес инвестициялауды жүзеге асырады;

шетел валютасындағы және бағалы металдардағы активтерді басқарудың нәтижелерін бақылауды жүзеге асырады;

сыртқы басқарушыларды таңдау жөніндегі іс-шараларды жүргізеді және таңдалған әрбір сыртқы басқарушының қызметіне мониторингті жүзеге асырады.

6. Ұлттық Банктің корреспонденттік және 

дилингтік қатынастарын орнату 
17. Ұлттық Банк халықаралық есеп айырысуларды, шетел валютасымен, бағалы металдармен және шетел валютасында деноминирленген бағалы қағаздармен операцияларды корреспонденттік немесе дилингтік қатынастар орнатылған, банк операцияларын жүргізудің тәртібі мен талаптары туралы уағдаластыққа қол жеткізілген шетелдік банктер және мамандандырылған компаниялар арқылы жүзеге асырады. 
18. Корреспонденттік және дилингтік қатынастар Қазақстан Республикасы дипломатиялық қатынастар орнатқан елдердің банктерімен және мамандандырылған компанияларымен орнатылады. Қазақстан Республикасының дипломатиялық қатынастары жоқ елдердің банктерімен және мамандандырылған компанияларымен корреспонденттік және дилингтік қатынастар Қазақстан Республикасы Ұлттық Банкінің инвестициялық комитетінің (бұдан әрі – Инвестициялық комитет) ұсынымы бойынша орнатылуы мүмкін.

19. Шетелдік банктерде, мамандандырылған компанияларда шоттар ашу және Ұлттық Банктің дилингтік қатынастар орнатуы Инвестициялық комитеттің ұсынымдарына сәйкес немесе Ұлттық Банк басшылығының шешімі бойынша жүргізіледі. 
20. Ұлттық Банктің монетарлық операциялар бөлімшесі және «ҰИК» АҚ корреспонденттік немесе дилингтік қатынастар орнатылған әрбір қарсы әріптестің досьесін жүргізеді. 
21. Корреспонденттік қатынастар орнатылған әрбір қарсы әріптестің досьесі Инвестициялық комитеттің ұсынымы немесе Ұлттық Банк басшылығының корреспонденттік қатынастар орнату туралы шешімі негізінде ашылады және мынадай құжаттардан тұрады:

1) Инвестициялық комитеттің ұсынымы немесе Ұлттық Банк басшылығының шешімі;

2) ашылатын шоттың түрі, режимі, активтердің түрі (валюта, бағалы қағаздар, бағалы металдар), шотты жүргізу талаптары және шоттың режимі бойынша басқа ақпарат;

3) корреспонденттік қатынастар орнатуға келісім немесе корреспондент біржақты тәртіппен ұсынатын терминдер мен талаптар, сондай-ақ өзге келісімдер немесе корреспондентпен корреспонденттік шот бойынша арнайы операциялар жүргізу талаптары; 

4) комиссиялық сыйақы алудың және почта, телеграф және өзге шығыстарды өтеудің тәртібі, корреспонденттің атынан құжаттарға қол қоюға уәкілетті адамдардың қол қою үлгілері бар құжат.

22. Дилингтік қатынастар орнатылған әрбір қарсы әріптестің досьесі Инвестициялық комитеттің ұсынымы немесе Ұлттық Банк басшылығының дилингтік қатынастар орнату туралы шешімі негізінде ашылады және мынадай құжаттардан тұрады:

1) Инвестициялық комитеттің ұсынымы немесе Ұлттық Банк басшылығының операциялардың рұқсат етілген түрлері көрсетілген шешімі;

2) қарсы әріптеспен операциялар жүргізуді реттейтін келісімдер немесе қарсы әріптес болған жағдайда бір жақты тәртіппен  ұсынатын терминдер мен операциялар жүргізу талаптары.

7. Ұлттық Банктің ішкі портфелі
23. Ұлттық Банктің ішкі портфелі қаржылық тұрақтылықты қамтамасыз ету және мемлекеттік ақша-кредит саясатын іске асыру жөніндегі операцияларды орындау нәтижесінде қалыптастырылады және пайдаланылады.

24. Алынып тасталды.

25. Ішкі портфельдің шетел валютасындағы активтері:

1) қазақстандық эмитенттер шығарған және шетел валютасында номинирленген қаржы құралдарынан;

2) Ұлттық Банк Басқармасының шешімі бойынша берілетін шетел валютасындағы кредиттерден;
3) Ұлттық Банк Басқармасының шешімі бойынша өзге де активтерден тұрады.

Ішкі портфельдің шетел валютасындағы активтері Ұлттық Банк Басқармасының шешімі бойынша сатып алынатын (оның ішінде кері РЕПО операциялары бойынша), сондай-ақ Ұлттық Банктің меншігіне айналдырылатын Ұлттық Банк операциялары бойынша кепіл мәндерінен қалыптастырылады. 
